
Reunido o pleno do Comité Galego de Xustiza Deportiva o 13 febreiro de 2023 e 
previo exame do recurso, adopta o seguinte acordo,

Expediente  electoral 257/2022

ANTECEDENTES

PRIMEIRO. –  O 19 de decembro de 2022 ten entrada no Rexistro Xeral da 
Xunta de Galicia escrito da Federación Galega de Tenis de Mesa (rexistro de 
entrada  núm.  2022/3108527)  polo  que  se  remite  o  recurso  electoral 
formulado  por  don  Manuel  Pereiro  Pérez  contra  a  resolución  de  13  de 
decembro de 2022 da Xunta Electoral da Federación Galega de Tenis de Mesa 
pola  que se  desestima a  reclamación  contra  a  convocatoria  da  Asamblea 
Xeral Constitutiva da indicada federación.
En síntese, o recorrente solicita no seu recurso:

1) A anulación da convocatoria da Asamblea Xeral  Constitutiva do día 12 de 
decembro  de  2022  por  incumprimento  do  Decreto  16/2018  en  canto  ao 
cómputo de prazos para a presentación de recursos fronte as resolucións que 
se adopten ao longo do proceso electoral.

2) Require a este Comité para que obrigue ao presidente da Xunta Electoral 
para que habilite unha nova data para a asemblea.

3) Incoar  expediente  sancionados  a  xunta  electoral  por  incumprimento  da 
normativa electora e aprobar unha modificación do calendario electoral que 
limita  e  impide  os  dereitos  e  os  prazos  de  recursos  legais  xerando 
indefensión ao recorrente.

SEGUNDO. –  Consta no expediente informe da Xunta Electoral  no que se 
remite ao recollido na acta do 1 de decembro de 2022. En definitiva, sostén 
que  a  proposición  da  nova  data  e  a  súa  consecuente  modificación  do 
calendario electoral que se fixo a Secretaria Xeral do Deporte axustouse ao 
Decreto 16/2018. En consecuencia, o recurso ten que ser desestimado.

É relator don Carlos Pérez Ramos

FUNDAMENTOS DE DEREITO

PRIMEIRO. - Competencia, procedemento e temporalidade do recurso.

O artigo 88 da Lei 3/2012, do 2 de abril, do deporte de Galicia establece que 
no  ámbito  electoral  a  xurisdición  deportiva  comprende  o  coñecemento  e 

resolución dos recursos que se formulen contra as decisións que se adopten 
nos procesos electorais das federacións deportivas, quedando exceptuados 
do  indicado  ámbito  os  actos  de  aprobación  do  regulamento  electoral,  os 
cales  teñen  o  seu  propio  réxime  de  recursos  ante  a  administración 
autonómica.
Asemade,  o  exercicio  da  xurisdición  deportiva  no  ámbito  electoral 
corresponde  ás  xuntas  electorais  das  federacións  deportivas  e  ó  Comité 
Galego de Xustiza Deportiva de conformidade con sinalado na Lei do Deporte 
de Galicia,  nos seus regulamentos de desenvolvemento e nos estatutos e 
regulamentos federativos.
No que se refire  a este Comité,  o artigo 93 da Lei  do deporte de Galicia 
dispón  que  lle  corresponde  o  control  das  decisións  ditadas  nos  procesos 
electorais polos órganos competentes das federacións deportivas de Galicia, 
incluída  a  súa  convocatoria,  tramitándose  este  polo  procedemento  que 
regulamentariamente se determine.
O Decreto 16/2018, do 15 de febreiro, cando regula os recursos que caben 
fronte as resolucións que se adopten ó longo dun proceso electoral, dispón 
no seu artigo 51.5 que o Comité coñecerá, en última instancia administrativa, 
dos  recursos  que  se  interpoñan  contra  o  acordo  de  convocatoria  das 
eleccións, o calendario electoral, a composición da xunta electoral, o censo 
electoral  provisional  e  definitivo,  as  resolución  das  comisións  xestoras  e 
xuntas electorais e restantes cuestións previstas no decreto. 
Pola súa banda, o Decreto 120/2013, do 24 de xullo, polo que se aproba o 
Regulamento  do  Comité  Galego  de  Xustiza  Deportiva,  regula  o 
procedemento  en  materia  electoral  federativa  nos  seus  artigos  55  e 
seguintes. De conformidade con artigo 55.3, están excluídos do ámbito de 
procedemento  en  materia  electoral  a  impugnación  das  convocatorias  de 
eleccións  e  dos  regulamentos  electorais,  os  cales  se  tramitarán  polo 
procedemento ordinario. Contemplándose una previsión idéntica no artigo 30 
do devandito decreto cando regula o procedemento ordinario.
En consecuencia, de conformidade co anterior, este Comité ten competencia 
para coñecer do presente recurso de carácter electoral.
No art. 51.3 do Decreto 16/2018 de 15 de febreiro polo que se establecen as 
bases e criterios para a elaboración dos regulamentos electorais que deben 
rexer  a  realización  dos  procesos  electorais  das  federaciones  deportivas 
galegas, modificado polo Decreto 171/2021, se recolle:

“3.-  O prazo para a interposición do recurso  electoral  ante o Comité 
Galego de Xustiza Deportiva será de tres días hábiles contados desde o 
siguiente al da notificación da resolución ou acuerdo obxeto de recurso 
ou, en su caso,  desde o momento en que se produza a desestimación 
tácita da reclamación electoral presentada”

O recurso foi presentado no prazo de tres días hábiles dende a publicación da 
resolución recorrida o 13 de decembro de 2022.

SEGUNDO. – Lexitimación.

Segundo o art. 51 do Decreto 16/2018 polo que se establecen as bases e os 
criterios para a elaboración dos regulamentos electorais que deben rexi-la 
realización  dos  proceso  electorais  nas  federacións  deportivas  galegas 
(modificado polo Decreto 171/2021):

“2.- Están lexitimados para interpoñer este recurso electoral as 
persoas que tiveran sido parte na impugnación ante a Xunta Electoral 
federativa  o  as  persoas  interesadas  directamente  polo  acordo  o 
resolución”

O recorrente ostenta lexitimación activa para a interposición do presente 
recurso, tendo en conta que era candidato á presidencia da FGTM.
TERCEIRO.– Consideracións do comité.

O recurso susténtase na afirmación de que se procedeu pola Xunta Electoral 
a modificar a data da Asemblea Xeral Constitutiva e que non se respectaron 
os  prazos coa nova data para  a  interposición  dos  recursos  e reclamación 
correspondentes.
A premisa da que parte o recorrente é errónea.
Tal e como se indicaba na nosa resolución ditada no expediente 244/2022, a 
Xunta Electoral limitouse a propoñer unha nova data e a mesma foi aprobada 
pola Secretaría Xeral do Deporte mediante resolución do 1 de decembro de 
2022 na que expresamente se indica que “As datas do Regulamento Electoral, 
xa aprobado, enténdense corrixidas e adaptadas consonte ás que figuran no 
calendario selado que se achega xunto a esta resolución.”
O calendario ao que se refire a devandita é o seguinte:

Como se pode observar,  o calendario recolle a nova data e contempla os 
prazos para a interposición das correspondentes reclamación ou recursos, os 
cales se axustan plenamente,  en canto a  prazos,  as  previsión  do Decreto 
16/2018.
Polo  tanto,  a  Xunta  Electoral  limitouse  a  dar  estrito  cumprimento  ao 
acordada por la Secretaria Xeral para o Deporte.
En consecuencia, non procede a incoación de ningún expediente sancionador 
pois non se observa incumprimento algún.
Finalmente, a manifestación de que a situación creada xera indefensión ao 
recorrente  cae  polos  propios  actos  do  recorrente  quen  sempre  que  o 
considerou  oportuno  interpuxo  cantos  recursos  considerou  pertinentes 
primeiro ante a Xunta Electoral e, segundo, fronte a este Comité. Polo tanto, 
é patente que non sufriu indefensión algunha.

En virtude de todo o exposto,

O PLENO DO COMITÉ GALEGO DE XUSTIZA DEPORTIVA, por unanimidade, 
ACORDA non  acoller  o  recurso  formulado  por  don  Manuel  Pereiro  Pérez 

contra  a  resolución  do  13  de  decembro  de  2022  da  Xunta  Electoral  da 
Federación Galega de Tenis de Mesa.

RECURSOS

Contra  o  presente  acordo  non  cabe  recurso  administrativo  algún  (artigo  63.7 
Decreto 120/2013), se ben poderá interpoñerse recurso contencioso-administrativo 
ante  os  Xulgados do Contencioso-Administrativo  de  Santiago de  Compostela  no 
prazo de dous meses a contar dende o día seguinte ó da notificación da presente 
resolución, de conformidade co establecido no artigo 46 da Lei 29/1998, do 13 de 
xullo, reguladora da xurisdición contencioso-administrativa.

Dona Teresa Carrera Babarro, secretaria do Comité Galego de Xustiza Deportiva,

CERTIFICO:

Que no Pleno do devandito Comité en sesión celebrada o día 13 de febreiro de 2023 
na cidade de Santiago de Compostela, se acordou a referida resolución, o que lle 
notifico a Vde. na súa condición de parte interesada para o seu debido coñecemento 
e cumprimento.

En Santiago de Compostela.

